
1905a, Einsteinek utzitako ondarea

Duela lau urte egin zuten lehen aldiz ozeanoz haraindiko telekirurgia ebakuntza bat. Aditu talde batek Estrasburgon zegoen 68 urteko emakume bat operatu zuen New Yorketik. Zirujauen aginduek 14.000 kilometro egin zituzten AEBetatik Frantziako ebakuntza gelako roboteko ordenagailuraino. Zirujauek bazekiten 155 milisegundoko atzerapenarekin helduko zirela euren aginduak, eta hori ebakuntzaren segurtasun marjinen artean zegoen, gehienez ere 330 milisegundokoa izan baitzitekeen. Kalkulu hori, gaixoaren osasunarentzat oso garrantzitsua dena, Albert Einsteinek 1905ean argitaratutako Higidura duten gorputzen elektrodinamikari buruz artikuluari esker egin ahal izan zuten. Artikulu horretan erlatibitate teoria berezia izango zenaren oinarriak ezarri zituen. 

Einsteinek bere teorian adierazten zuenez, uhin elektromagnetikoek, informazioa garraiatzen dutenek, denbora behar dute leku batetik beste batera joateko. Uhin elektromagnetikoa izaki, argiak ere denbora behar du leku batetik beste heltzeko. Horren abiadura neurtu dute, eta badakigu uhin elektromagnetikoak segundoko 300.000 km-ra mugitzen direla hutsean. Abiadura hori oso handia denez, ohiko distantzia txikietan ez dugu antzematen argiak denbora bat behar duela leku batetik beste batera mugitzeko; baina ozeanoz haraindiko transmisioetan edo satelite bidezko komunikazioetan arreta jarriz gero, kontuan hartu behar da informazioak leku batetik beste batera joateko behar duen denbora. 

Ziur behin baino gehiagotan ikusi eta erabili duzula zelula fotoelektrikoren bat. Oso ohikoak dira; adibidez, igogailu eta garajeetako ateetan, segurtasun gisa. Inor sartzen bada atea ixten ari den bitartean, zirkuitua ireki eta atea ere berehala zabaltzen da, berriz ere. Zirkuituan jarriz gero, korrontea kontrolatzen du: argiak ematen dionean korrontea bidaltzen du; argirik ez duenean, berriz, ez dio uzten korronteari pasatzen. Aplikazio teknologiko horiek guztiak ezin izango zitezkeen egin Albert Einsteinek 1905ean argitaratutako Argia produzitzeko eta transformatzeko ikuspegi heuristikoaz artikuluko efektu fotoelektrikoaren inguruko teoria gabe. Titulu zail horrekin, gure egungo teknologia goitik behera aldatu duen teoria kuantikoaren aita bihurtu zen Einsten eta, horregatik, Nobel saria eman zioten 1921ean. Teoria kuantikoari esker etorri ziren elektronika eta ondorengoak. Teoria kuantikoaren ondorio dira, halaber, laserra era zuntz optiko bidezko komunikazioak. 

Einsteinek utzitako ondareren errepaso hau 1905ean amai genezake. Ondoren beste hainbat ekarpen garrantzitsu egingo zituen; besteak beste, erlatibitate teoria orokorra eta tamaina zehatzeko atomoen existentzia adierazten zuen hirugarren artikulu bat. Bere ondorioek teoria atomikoari buruzko zalantzak argitu eta beste zenbait teoria lantzen lagundu dute; adibidez, supereroankortasunarena. Supereroaleei esker korronterik galdu gabe garraia daiteke korronte elektrikoa; beraz, kobrezko hariak baino korronte dentsitate 2000 aldiz handiagoak garraia ditzakete. 

